
JABATAN PELAJARAN MELAKA
Dengan kerjasama

PERSIDANGAN KEBANGSAAN PENGETUA-PENGETUA

SEKOLAH MENENGAH MALAYSIA

CAWANGAN NEGERI MELAKA

BAHASA MELAYU 2
SIJIL PELAJARAN MALAYSIA

PEPERIKSAAN PERCUBAAN 2006
Dua jam tiga puluh minit

JANGAN BUKA KERTAS SOALAN INI SEHINGGA DIBERITAHU

1. Kertas soalan ini mengandungi empat soalan.

2. Jawab semua soalan.
3. Jawapan bagi Soalan 2 (b), Soalan 2 (c), Soalan 2 (d) dan Soalan 4 berdasarkan teks Komponen Kesusasteraan Melayu Tingkatan 4 dan Tingkatan 5.
4. Jawapan boleh ditulis dalam tulisan Rumi atau Jawi.

____________________________________________________________________________

 Kertas Soalan ini mengandungi  7 halaman bercetak. 
Soalan 1: Rumusan

[30 markah]

Baca petikan di bawah dengan teliti kemudian buat satu rumusan tentang faktor-faktor yang menghalang usaha memajukan sektor pertanian dan kepentingan sektor pertanian. Panjang rumusan hendaklah tidak melebihi 120 perkataan.


Hasrat kerajaan untuk menjana kembali sektor pertanian negara dapat dilihat apabila nama Kementerian Pertanian telah ditukar menjadi Kementerian Pertanian dan Industri Asas Tani supaya mampu memainkan peranan yang lebih berkesan kepada perkembangan industri tani negara. Hal ini kerana sektor pertanian menjadi salah satu tulang belakang ekonomi negara pada waktu itu. Namun, perubahan zaman menyaksikan transformasi dari sebuah negara yang berasaskan sektor pertanian bertukar menjadi sebuah negara perindustrian. Jika dibandingkan secara reaktif antara sektor pertanian dan sektor perindustrian jumlah upah, insentif dan suasana tempat kerja di sektor pertanian adalah tidak begitu kompetitif. Hal ini secara langsung menyukarkan usaha kerajaan untuk menarik minat golongan muda bekerja di sektor pertanian. Persepsi bahawa mereka yang terlibat dalam sektor ini sering dikaitkan dengan kemiskinan turut menyumbang kepada masalah ini. Sesungguhnya, tanggapan negatif ini memang patut diubah. 

Kerajaan memperuntukkan RM11.4 bilion bagi membangunkan sektor pertanian di bawah RMK-9. Penubuhan agensi-agensi kerajaan seperti Bank Pertanian, Lembaga Pemasaran Pertanian Persekutuan (FAMA), Lembaga Pertubuhan Peladang, Lembaga Kemajuan Ikan Malaysia, dan banyak lagi menunjukkan betapa seriusnya kerajaan membantu golongan yang terlibat dalam sektor ini. Di samping usaha tersebut, terdapat beberapa cabaran yang terpaksa dihadapi oleh sektor pertanian negara. Faktor guna tenaga negara yang kebanyakannya kini berkelulusan tinggi turut menyulitkan keadaan apabila para graduan universiti lebih berminat bekerja di sektor yang lebih glamor. Mereka berasa rugi kerana tidak mendapat kerja yang bersesuaian dengan diploma atau ijazah jika bekerja di sektor pertanian. Tidak hairanlah apabila statistik yang dikeluarkan mendapati hampir 50,000 graduan kini menganggur. Selain migrasi buruh yang lebih cenderung ke arah sektor lain, terdapat juga migrasi sumber terutamanya fungsi tanah yang telah bertukar menjadi tapak-tapak perindustrian. Keadaan ini ketara di kawasan utara Semenanjung Malaysia yang suatu ketika dahulu dipanggil Jelapang Padi negara dan kini semakin bertukar menjadi lembah industri berteknologi tinggi. 

Tekanan kawalan harga atas kebanyakan produk hasil tani mengakibatkan pulangan keuntungan yang diperoleh usahawan tani tidak besar. Keadaan semakin buruk apabila harga komoditi mentah sektor pertanian juga sangat dipengaruhi oleh pasaran antarabangsa yang tidak menentu. Usaha untuk memasarkan hasil tani tempatan yang bermutu turut berhadapan dengan sikap kebanyakan negara maju yang masih mengamalkan dasar melindungi sektor pertanian mereka. Sesungguhnya kesemua cabaran tersebut tidak mematahkan semangat kita, tetapi wajar dijadikan perangsang untuk terus bersaing dan memajukan lagi sektor pertanian negara. Walaupun Malaysia terus menjadi sebuah negara perindustrian, diharap sektor pertanian tidak dipinggirkan oleh kerajaan.  

 (Diubahsuaikan daripada rencana Cabaran Memajukan Sektor Pertanian Negara 

oleh Mohd. Nahar Mohd. Arshad, Utusan Malaysia, 7 Jun 2004)

Soalan 2: Pemahaman

[35 markah]
Soalan 2 (a) Petikan Umum

Berdasarkan petikan Soalan 1 di atas, jawab soalan-soalan yang berikut dengan menggunakan ayat anda sendiri.

(i)
Berikan maksud rangkai kata  perangsang untuk terus bersaing.

[2 markah]

(ii)
Apakah usaha-usaha yang dilakukan oleh pihak kerajaan bagi menjana sektor 
pertanian negara ini?

[3 markah]

(iii)
Pada pendapat anda, mengapakah masih banyak lagi para graduan negara kita
menganggur?

[4 markah]

Soalan 2 (b) Petikan Cerpen
Baca petikan cerpen di bawah dengan teliti, kemudian jawab soalan-soalan berikut dengan menggunakan ayat anda sendiri.

“Cikgu lihat keputusan ujian Mariah bulan lalu cukup mengecewakan.”


Mariah tersedak. Cikgu sudah memulakan satu perbicaraan mencari puncanya, fikirnya. Sekali ini dia diduga sama ada belajar berbohong atau menentang kemungkaran itu.  Sekaligus juga Mariah berasa dia dicabar supaya memaniskan kata-kata supaya Cikgunya itu tidak berasa kecil hati.


Wajarkah rahsia-rahsia yang selama ini dibungkus dalam lipatan ingatannya didedahkan begitu senang?  Apakah Cikgu Tini boleh menyelesaikan masalah muridnya ini?


Rasanya mustahil. Cikgu Tini terlalu muda dan hanya mampu mendengar rintihan.  Apakah Cikgu Tini boleh memujuk ayahnya, untuk mengembalikan imej seorang ayah kepada tahap yang selayaknya?


Kalau Lebai Kudin sudah mengangkat tangan menyerah kalah, masakan pula Cikgu Tini.


Mariah memejamkan mata.


“Mariah ada masalah. Cakaplah terus terang,” Mariah mendengar suara Cikgu Tini seperti di hujung pernafasannya. Kecil dan ngilu. Dia terperangkap dan serba salah.

Sahlah Cikgu Tini sudah mengetahui. Sahlah juga Cikgu Tini menjemputnya sekadar untuk mendapatkan keterangan lanjut. Sahlah, dia tidak boleh berdalih. Sahlah, Tuhan tidak mengizinkan dia berbohong.



(Dipetik dan diubahsuaikan daripada cerpen Mariah, oleh Sharif  Putera 
dalam antologi Kerusi, Dewan Bahasa dan Pustaka)
(i)
Apakah tujuan Cikgu Tini memanggil Mariah?

[3 markah]
(ii)
Pada pendapat anda, mengapakah seseorang itu perlu berterus terang apabila 
menghadapi sebarang masalah?

 







     
            [3 markah]

(iii)
Nyatakan satu perwatakan Cikgu Tini dalam petikan di atas dan dua perwatakan 
Cikgu Tini dalam cerpen tersebut.

[3 markah]

Soalan 2 (c) Petikan Prosa Klasik
Baca petikan prosa klasik di bawah dengan teliti, kemudian jawab soalan-soalan berikut dengan menggunakan ayat anda sendiri.

Maka Laksamana pun berseru-seru pula, katanya, “Hai Si Jebat derhaka! Sungguh engkau berani tiada berlawan. Marilah engkau turun dari istana ini bertikam sama seorang!” Maka suara itu pun terdengar kepada Hang Jebat, dikenalnya suara Laksamana. Maka Hang Jebat, ia pun naik ke peranginan; maka dibukanya peranginan itu, maka dilihatnya Laksamana berdiri di tengah halaman itu. Maka Hang Jebat pun berdebar-debar hatinya; ia pun fikir dalam hatinya: “Adapun Hang Tuah itu sudah mati dibunuh oleh Bendahara; sekarang Laksamana itu tiada dalam dunia ini, siapa pula yang datang ini seperti Laksamana pun sikapnya dan lakunya? Kalau mataku bekas tidur ini gerangan, maka jadi salah pemandanganku?”

Maka Hang Jebat pun turun dari peranginan itu lalu ia mandi pada pasu emas itu dan dibasuh mukanya. Setelah sudah maka Hang Jebat pun memakai pakaian kerajaan lalu ia membuka pintu itu. Maka Laksamana pun berseru-seru, katanya, “Hai Si Jebat, segeralah engkau turun! Jika engkau tiada turun, sekarang istana ini kunaiki, tetapi sukar kita bertikam.” Setelah Hang Jebat mendengar suara Laksamana itu, maka ia pun membuka pintu itu sedikit; maka dilihatnya Laksamana, diperamat-amatinya, dikenalnya itu Laksamana. Maka nyatalah Laksamana itu. Maka Hang Jebat pun hairan.



(Dipetik daripada Pertarungan Tuah dengan Jebat dalam antologi Anak Laut, 

Dewan Bahasa dan Pustaka)
(i)
Apakah maksud dibukanya peranginan?
[2 markah]

(ii)
Apakah reaksi Hang Jebat setelah mendengar seruan daripada Laksamana? 

[3 markah]

(iii)
Hang Jebat seorang hulubalang terbilang dan setia kepada raja. Pada pendapat 
anda, mengapakah Hang Jebat menderhaka?
[3 markah]

Soalan 2 (d) Petikan Puisi
Baca puisi di bawah dengan teliti dan kemudian jawab soalan-soalan berikut dengan menggunakan ayat anda sendiri.
Pantun Kiasan


Tikar pucuk, tikar mengkuang,



Alas nikah raja Melayu;


Ikan busuk jangan dibuang,



Buat perencah si daun kayu.


Buah bacang masak serangkai,



Burung dekut meniti batang;


Saya dagang tidak terpakai,



Macam melukut di tepi gantang,


Tebang gelam, tebang kenanga,



Batangnya tumbang menimpa gedung;


Kumbang mengidam nak seri bunga,



Bunga kembang di puncak gunung.


Pokok kerap tumbuh di bukit,



Belat berbanjar panjang ke hulu;


Jangan diharap guruh di langit,



Kilat memancar hujan tak lalu.


Limau Bentan di tepi tingkap,



Budak-budak melempar burung;


Harimau di hutan lagi kutangkap,



Kononlah pulak cicak mengkarung.


Puisi Melayu Tradisi, 1985


Fajar Bakti Sdn. Bhd.

(Antologi Anak Laut, Dewan Bahasa dan Pustaka, 2000)

(i)
Berikan maksud ungkapan:

Jangan diharap guruh di langit,

Kilat memancar hujan tak lalu.



[2 markah]

(ii)
Pada pendapat anda, mengapakah kita dilarang mengamalkan sifat membazir?


[3 markah]

 (iii)
Nyatakan empat persoalan yang terdapat dalam puisi di atas.





[4 markah]

Soalan 3 : Pengetahuan dan Kemahiran Bahasa

[30 markah]

Jawab semua soalan

(a)
Tulis satu ayat bagi perkataan di bawah supaya jelas menunjukkan bahawa anda faham akan maksud dan penggunaannya. Anda tidak boleh menambah, menukar imbuhan atau menggunakan perkataan itu sebagai peribahasa.


(i)
berulang
-
berulang-alik


(ii)
bersimpang
-
bersimpang-siur


(iii)
bersabung
-
sabung-menyabung

[6 markah]

(b)
Analisis setiap ayat di bawah dengan teliti, kemudian kenal pasti dan asingkan ayat 
tersebut mengikut subjek dan predikat.

(i)
Sukan dapat membantu negara mengharumkan namanya di peringkat persada 

dunia.

(ii)
Filem-filem P. Ramlee banyak menyelitkan nilai-nilai moral yang tinggi bagi 

membentuk pemikiran penonton selain untuk hiburan.


(iii)
Setelah  empat  nyawa  terkorban  dalam  tragedi  tanah  runtuh  baru-baru  ini,

pihak   media   terus   menerajui   usaha   membongkar   dan  mengetengahkan 

permasalahan rakyat. 

[6 markah]

(c)
Dalam setiap ayat di bawah terdapat dua penggunaan ejaan dan imbuhan yang 
salah. Kenal pasti kesalahan-kesalahan tersebut dan betulkannya dengan menulis 
ayat itu semula tanpa mengubah struktur dan maksud asalnya.

(i) Negara perlukan bakal pemimpin yang mempunyai kepribadian yang mulia untuk merealisasikan Wawasan 2020.

(ii) Selepas progrem lawatan dan bertemu dengan pelajar di Australia, perkara yang dapat dilihat dan dicontohi ialah sikap ketekunan para pelajar di sana.

(iii) Rakan sebaya mempunyai pengaruh yang kuat terhadap perkembangan dan tingkahlaku individu dalam  hidup remaja masa kini.

 [6 markah]

(d)
Dalam setiap ayat di bawah terdapat dua kesalahan penggunaan kata atau istilah dan kesalahan bahasa. Kenal pasti kesalahan-kesalahan itu dan betulkannya dengan menulis ayat itu semula tanpa mengubah struktur dan maksud asalnya. 
(i) Ibu tunggal-ibu tunggal itu tidak ada lagi tempat bergayut sedangkan wang yang tersimpan sudah habis dijadikan modal untuk menyara hidup sementara mendapat pekerjaan.

(ii) Kerajaan akan terus memberi dokongan bagi pembangunan industri herba untuk menjadikan Malaysia sebagai pendahulu di dalam teknologi pertanian herba.
(iii) Selain daripada faktor usia muda, jantina, dan corak pendidikan juga boleh meningkatkan kadar kemalangan jalan raya.
[6 markah]

(e)
Baca ayat-ayat di bawah dengan teliti dan kemudian lengkapkan ruang kosong dengan peribahasa yang sesuai.

(i)
Menceburi bidang perniagaan bukanlah mudah seperti yang disangka kerana 

banyak
halangan dan dugaan terpaksa dilalui, bak kata pepatah ____________

________________________.


(ii)
Setiap manusia perlu mencintai alam sekitar bagi memastikan dunia hari ini 

bebas daripada pencemaran dan sikap ini perlu dipupuk dari kecil bersesuaian  

dengan peribahasa Melayu ____________________________.


(iii)
Belum habis menanggung kesengsaraan akibat gempa bumi, ribuan mangsa 

bencana tersebut bergelut dengan masalah  wabak  penyakit  yang  semakin

menular, kerana nasib mereka ini ibarat _______________________________

[6 markah]

Soalan 4: Novel

[15 markah]

Jawab soalan di bawah. Jawapan anda hendaklah berdasarkan novel yang berikut: 


(i)
Terminal Tiga
karya Othman Puteh 


(ii)
Perlumbaan Kedua karya Marwilis Hj. Yusuf

(i) Di Hadapan Pulau karya A. Samad Said

(ii) Bukit Kepong karya Ismail Johari

(iii) Konserto Terakhir karya Abdullah Hussain

(iv) Seteguh Karang karya Tuan Faridah Syed Abdullah

(v) Julia karya Abu Hassan Morad

(vi) Putera Gunung Tahan karya Ishak Hj. Muhammad

4 (a)
Huraikan dua sifat bertanggungjawab yang terdapat dalam sebuah novel yang anda 
telah kaji.
  [7 markah]

4 (b).
Berdasarkan dua buah novel yang anda pelajari, jelaskan tema daripada setiap novel 
tersebut.
[8 markah]

KERTAS SOALAN TAMAT

